
4 Առաքէր զաւրավարն Հայոց Մամիկոնեանն Վահան յերեւելի եւ յակա-
նաւոր ազգն Արծրունեաց, եւ յազգս գաւառին Անձեւացեաց եւ Մոկաց, եւ 
առ ազատորեարն Ռըշտունեաց. տայր գիտել, եթէ ո՛րպէս1 յառաջնումն 
աւգնեաց Աստուած յուսացելոց իւրոց, եւ ասէր, թէ «Զճշմարիտ եւ զարդար 
աւրինացս մերոց զհաւատ եւ զքարոզութիւն իւրաքանչիւր2 ոք ի ձէնջ քաջ 
գիտէք, եւ ոչ էք կարաւտ յումեքէ ուսանել, այլ եւ զտոչորումն իբրեւ զհնոց 
մոլորութեան մոգուցն տեսէք, թէ ո՛րպէս վառեալ այրեաց3 զամենեցուն ո-
գիս բաց ի սակաւուց։ 5 Արդ` աւադիկ եհաս ժամ արդար մշակին Քրիստոսի, 
որոյ առեալ զհեծանոցն սրբել զկալ իւր, եւ զցորեանն մաքրեալ` յերկնից 
շտեմարանս ժողովէ, եւ զյարդն անշէջ յաւիտենից հրոյն մատնէ յայրումն։ 
6 Եւ արդ` որ ոք կամի լինել ցորենահատ` ընծայեսցէ զինքն Աստուծոյ, եւ 
կեցցէ. եւ որ ոք յետս ընկրկեալ յարդեսցի4` յաւիտենից եւ անանց գեհենին 
եղեալ լուցկիք այրեսցի5 եւ մի՛ շիջցի։ 7 Եւ ես ոչ զոք բռնաբարելով քարշեմ 
յաւգուտ իւրաքանչիւր անձին, այլ յորդորելով յիշեցուցանեմ ամենեցուն 
զփրկութիւն եւ զկորուստ, որ դիպի յայցելութեան աւուրն։ 8 Քանզի որ ոք 
խոստովանի զճշմարտութիւնն` փրկի եւ գեհենէն, եւ որ ոք սայթաքեալ6 մո-
լորի յուղղորդ ճանապարհէն` զանգիւտ կորուստն կորնչի։ 9 Արդ` որ ոք հո-
գացեալ խնդրէ զգիւտ անձին եւ տենչի անմահ կենացն լինել ժառանգորդ` 
եկա՛յք խնդրել զվրէժ եկեղեցւոյ թշնամանաց, որով թշնամանեցաւ ի բազում 
ժամանակաց եւ ամաց յարհամարհող ուրացողացն։ 10 Եւ որ ոք խորհիք7 
զմարմնոյ երկիւղ եւ ծառայել ցանկայք մոլորութեանն բարբանջմանցն` 
բնակեցէ՛ք ի խաւարի, չեղեալք արժանիք8 հայել յարդարութեան արեգակն 
Քրիստոս. այլ ինձ հոգողապէս բողոքոյս հատուսցէ վարձս արդար9 վարձա-
հատոյցն Քրիստոս10»։ 

11 Եւ լուեալ զայս պատգամ չորեցունց գաւառաց նախարարացն, կէսքն 
փափաքեալք աջոյ կողմանն` գրոհ11 տուեալ ընթանային ի հաւտ ոչխարացն 
ժամանել. եւ այլք ընդ դասակս այծեաց ձախակողմեան հաղորդեալք` գնա-
յին անդարձութեամբ ի խաւարն արտաքին։ 12 Ոմն յԱնձաւացեաց նախա-

